
Боныхъёд Gismeteo-йы бёрёггёнёнтём гёсгё, 16 июлы нё уардзён. Уёлдёфы тем-
пературё – 20-29 градусы хъарм. 

Боны дёргъ — 15,01 Хурыскаст — 04,36
Хурныгуылд — 19,38

Валютёйы аргъ Доллар — 78,17
Евро — 91,42 12 +

АХАДГЁ ЁХХУЫС
Хёрзгёнёг уёвын рахаста гуырдзёй

ДЗЕСТЫ КУЫДЗЁДЖЫ 
РАЙГУЫРДЫ 120 АЗЫ

СПОРТИВОН ФИДИУЁГ
Нардытё

Дзырды фарн
Сусёг ныхас 

бауромын зын у.

  ХЪУЫЛАТЫ Созырыхъо

Àðãú 10 ñîìû

Кёд уыдис, ёмё газет, национ 
уёвгёйё, йё тиражёй фёсте баз-
зайа? Махмё та афтё рауад. Цё-
мён? Кёй аххосёй, кёй фыдёй? Газет 
«Рёстдзинад»-ы кад дёлёмё цёмён уа-
дзём, алкёмё дёр нё цавёрдёр фа-
дёттё ис, хъуамё сё пайда кёнём, ра-
фыссём ёй. Йё тираж хъуамё зынгё 
фылдёр уа, ёмё нё уый комкоммё ал-
кёй хёс дёр у. Хъуамё уый ёмбарём!
Газет адёмон у, уымё гёсгё йё 

кад адёмёй кёнгё у. Адём та ныр-
тёккё уёззау уавёрты цёрынц, сё 
фылдёр газет рафыссынхъом не сты. 
Хъуамё сё цуры чи балёууа, сё хё-
дзёрттём сын «Рёстдзинад» фёхёццё 
кёныны хёс йёхимё чи райса? Нё бон 

цы у, уый хъуамё ёмхуызонёй скёнём. Бавналём-ма уёдё нё уарзон адёмон 
газет «Рёстдзинад» рафыссынмё!
Посты бастдзинады хайад куыд хъусын кёны, афтёмёй ацы азы дыккаг ёмби-

сён газет рафыссыны аргъ у: фондз мёйён – 1426 сомы. Адёмы льготон къорд-
ты минёвёрттён – 1159 сомы ёмё 10 капеччы.
Газет «Рёстдзинад»-ы индекс – 53901.

РЕДАКЦИ

 Адёмон газет 

«Рёстдзинад» – 2025 азы 
дыккаг ёмбисён

 УФ-йы Хицауады уынаффёйё  

Инвестицион 
проекттё – 

туризмы къабазы
УФ-йы Хицауад туризмы къабазы ахадгё ин-
вестицион проекттё ёххёст кёныны нысани-
мё Цёгат Ирыстонён 2027 азы кёронмё радих 
кёндзён 1 миллиард сомёй фылдёр. Уёрё-
сейаг регионты ’хсён ахём уёлёмхасён фё-
рёзтё байуарыны тыххёй сёрмагонд уынаф-
фё сфидар кодта бёстёйы премьер-министр 
Михаил МИШУСТИН.
Амынд уынаффёйы тых-

хёй фехъусын кёнгёйё, 
федералон Хицауады 
пресс-службёйы минё-
вар куыд загъта, афтёмёй 
уыцы фёрёзты фёрцы 
арёзт цёудзысты модулон 
фысымуёттё ёмё, фёл-
ладуадзёг адём кём ёр-

бынёттон уой, ахём чысыл 
хёдзёрттё. Нысан ёвёрд 
цёуы, цёмёй мидбёстон 
туризмы райрёзтён реги-
онты фёзына хъомысджын 
инфраструктурё, цёмёй 
фёлладуадзёг адёйма-

гён уа йё рёстёг ёппёт-
фадатджын уавёрты арви-
тыны гёнён.
Пресс-службёйы ми-

нёвары ныхасмё гёсгё, 
уынаффёйы ныхас цёуы 
55 уёрёсейаг регионыл. 
Уыдонён туризмы къабазы 
сё инвестицион проекттё 

УФ-йы Экономикон рёз-
ты министрад равзёрста 
сёрмагонд конкурсы фёр-
цы. Ёмткёй райсгёйё, 
2025-2027 азты регионты 
туристон базёты уёлём-
хасён хъуамё фёзына 

10 мин бынатёй фылдёр. 
«Ахсджиаг у, цёмёй уыцы 
проекттё ныр афойнадыл 
ёххёстгонд ёрцёуой. 
Уыцы хъуыддагмё бёс-
тон цёстдард уыдзён 
федералон ведомствёты 
’рдыгёй. Уыимё, фыц-
цаградон ёргом здёхт 
цёудзён амынд ин-
фраструктурон объ-
ектты техникон 
ёдасдзинад ёмё фёллад 
уадзынён зёрдёзёгъгё 
фадёттём», – бафиппайд-
та Хицауады минёвар.
Азтём гёсгё ног 

фысымуёттё аразынён 
Цёгат Ирыстон райсдзён 

ахём фёрёзтё: 2025 азы 
– 584,5 милуан сомы, 2026 
азы – 304,5 ёмё 2027 азы 
– 119,9 милуан сомы. 

Нё уацхёссёг

 Национ проекттё  

Ног дёсныйёдтыл ахуыр кёнынц
Фыццаградон национ 

проект «Кадртё»-йы 
уагёвёрды бындурыл 
Цёгат Ирыстоны цёр-
джыты цалдёр къор-
дён райдыдтой ног дёс-
ныйад райсыны фёдыл 
ахуыртё. Уый тыххёй 
фехъусын кодтой РЦИ-
Аланийы Адёмён куыст 
дёттыны республикон 
комитеты. 
Амынд национ проекты 

фёлгёты ног дёсныйад 
райсыны фёдыл коми-
тетмё курдиёттё балё-
вёрдтой 100 адёймаджы 
бёрц. Уыдонёй 92 адёй-
магён ныридёгён рай-
дыдтой ахуырадон семи-
нартё.

«Комитетмё курдиёт-
тё чи балёвёрдта, уыцы 
адёмимё фыццаг къёп-
хёныл фембёлынц нё 
службёйы территорион 
дёлхайёдты специалист-
тё. Уыцы фембёлдтыты 
бёстон раиртасынц, адёй-

маг цавёр ног дёсны-
йад равзарынвёнд скод-
та, стёй йын пайдайагдёр 
кёцы ахуырадон програм-
мё уыдзён, уыдёттё. 

Уый фёстё райдайынц, 
се ’мгъуыд 3 къуырийё 
3 мёйы онг кёмён у, 
уыцы ахуырадон семинар-
тё. Ныртёккё уал ахём 

ахуырты архайынц 90 
адёймаджы бёрц. Уы-
донимё специалисттё 
кусынц ахём ахуырадон 
программётыл: «медици-

нон хо стоматологийы къа-
базы», «цёттё продукцийы 
хёрзхъёддзинады контро-
лер», «экскурсовод», «фы-
сымуаты администратор» 
ёмё «экологон ёдасдзи-
нады инспектор». Ахуырты 
фётк у алыхуызон: боны-
гон, фёсаууонмё ёмё 
дистанцион», – радзырдта 
куыст дёттыны службёйы 
минёвар. 
Зындгонд куыд у, афтё-

мёй 2025 азы Уёрёсейы 
сё тыхы бацыдысты ног 
национ проекттё. Уыдо-
нёй РЦИ-Аланийы Адё-
мён куыст дёттыны ко-
митеты бёрны уыдзён 
проект «Кадртё». Уый 
уагёвёрдтыл архайд 
цёудзён 2030 азы онг. 
Проекты фёлгёты уё-
лёмхасён мадзёлттё ны-
сангонд цёуы фёллойы 
базары дарддёры нывы-
ладён: куысты уёлём-
хасён бынёттё гом кё-
нынён, ног дёсныйёдтё 
райсыныл ахуыртё ёмё 
афтё дарддёр.

КАЛМАНТЫ Аслан 

 Нысантё  

Нё адёмы удварнон 
хёзнатё бахъахъхъёнынён

РЦИ-Аланийы Сёргълёууёг Сергей МЕНЯЙЛО 
цы ёмбырд сарёзта, уым бёстон ныхас рауад нё 
адёмы истори ёмё культурёйы удварнон хёзнатё 
бахъахъхъёныныл. Фембёлды архайджытё сёр-
магонд ёргом аздёхтой ахсджиаг историон цырт-
дзёвён – Дёргъёвсы зёппёдзты уавёрмё.
Ныхасы архайдтой Цё-

гат Ирыстоны Хицауады 
Сёрдары фыццаг хё-
дивёг Атарты Георги, 
республикёйы арёзтад 
ёмё архитектурёйы ми-
нистр Бетанты Марат, 
культурёйы министр Фи-
дараты Сослан, Культу-
рёйы удварны хёзнатё 
хъахъхъёныны комитеты 
сёрдар Гёлуаты Ацё-
мёз ёмё Национ музейы 
директор Цуциты Аслан.
Зындгонд куыд у, аф-

тёмёй ёрёджы РЦИ-
Аланийы Сёргълёууёг  
республикёйы Парла-
менты раз йе ’рвылазон 
доклады Культурёйы ёмё 
Арёзтады министрадтён 
бахёс кодта, цёмёй ба-
цёттё кёной Дёргъёв-
сы зёппёдзтём ’ввахс 
сёрмагонд фёлгёсён 
бынат саразыны проект. 
Уыцы ногдзинады фёр-
цы туристтён уыдзён 
дёрддзёфмё историон 
цыртдзёвёны объекттыл 
цёст ахёссыны фадат. 
Уыимё, фарста ёвёрд 
цёуы афтё, цёмёй зёп-
пёдзты фёзуатмё ба-

цёуён уа ёрмёстдёр 
музейон ёмё наукон кус-
джытён.
Профилон ведомствё-

ты минёвёртты хъусын-
гёнинагмё гёсгё, уыцы 
амынддзинад сёххёст 
кёныныл ныридёгён 

куыст райдыдта. Ныртёк-
кё специалисттё бёл-
вырд кёнынц фёлгё-
сён фёзуат ёрёвёрыны 
хуыздёр бынат. Уый 
фёстё проект саразыны 
архайд бакёндзысты ар-
хитектортё ёмё иннё 
специалистты бёрны.
Сергей Меняйло Эконо-

микон рёзты министра-
дён дёр бахёс кодта, 
цёмёй уыцы ногдзинёд-
ты тыххёй рагагъоммё 
фёхабар кёна Экскур-

соводты регионалон ас-
социацимё. Туристон 
къордты разамонджытё 
уазджытён хъуамё ём-
барын кёной, зёппёдзты 
фёзуатмё мидёмё ба-
цёуён кёй нал ис, стёй, 
ахём историон-культурон 
объекттём бацёугёйё, 
хи куыд дарын хъёуы, уы-
дёттё.
Республикёйы раза-

монёг куыд фёбёрёг 
кодта, афтёмёй ахём 
фёткы бындурыл хъуамё 

хъахъхъёд цёуой Цёгат 
Ирыстоны иннё историон 
ёмё культурон цыртдзё-
вёнтё дёр. «Туристтёй 
иуёй-иутё, Дёргъёвс-
мё бацёугёйё, сёхи 
ёнёуагёй кёй дарынц, 
уый республикёйы цёр-
джытём ёнёразыдзинад 
гуырын кёны. Ёрцёуёг 
адёмёй бирётё нёдёр 
хатынц, нё адёмён Дёр-
гъёвсы зёппёдзтё ёмё 
ёндёр ахём бынёттё та-
буйаг кёй сты, уый. Ныр-
тёккё нё сёйрагдёр 
хёс у ахём историон-
культурон цыртдзёвёнтё 
бабёрёг кёныны фётк 
бёлвырд ёууёлтыл ра-
вёрын», – йё хатдзёджы 
бафиппайдта Сергей Ме-
няйло.
Ёмбырды архайджытё 

се ’ргом аздёхтой, РЦИ-
Аланийы Сёргълёууёг йе 
’рвылазон доклады иннё 
республикон министрад-
тё ёмё ведомствётён 
цы ныстуантё радта, уы-
дон ёххёст кёнынмё 
дёр. Уыимё, хёстёгдёр 
рёстёг алкёцы ве-
домствё дёр дзуаппон 
докладтё скёндзён, Цё-
гат Ирыстоны Сёргълёу-
уёджы амынддзинёдтыл 
куыст куыд цёудзён, уый 
фёдыл.

СЛАНТЫ Аслан

 Ногдзинад  

Картётимё уыдзён ёнцондёр
Цёгат Ирыстоны фё-

зындзён бынёттон цё-
рёджы картё. Уыцы 
социалон хъёппёрисён 
йё ахадындзинад, йё 
пайда, цымё, цёй ми-
дёг уыдзён?
Пластикёйё картё-

тё ратдзысты цёрджыты 
социалон ёмё льготон 
къордтён, кёцытён сё 
цёрён бынат у ёрмёст-
дёр нё республикёйы го-
рёттё ёмё хъёуты.
Картётё райсдзысты 

пенсиисджытё, хъыгдард 

адём (инвалидтё), Фы-
дыбёстёйы Стыр хёсты, 
стёй ёндёр хёстон бы-
цёуты архайджытё, би-
рёсывёллонджын бинон-
тё ёмё ма цалдёр иннё 
къордты адём, уыдон 
фёстёдёр сбёрёг кён-
дзысты.
Ахём картёимё дзёв-

гар ёнцондёр уыдзён 
адёймагён паддзахадон 
ёмё республикон лёг-
гёдтё исын. Зёгъём, лё-
вар кёнё ёрдёгаргъёй 
ёхсёнадон транспорты 
ацёуын, социалон ёххуыс 

райсын, исты дзаумёттё 
ёлхёнгёйё сын сё ар-
гъёй ёрёппарын, музей, 
театр, концерт ёнцондё-
рёй бабёрёг кёнын.
Цёгат Ирыстоны Фёл-

лой ёмё социалон рёз-
ты министрады хъуамё 
лёмбынёг сахуыр кёной 
Уёрёсейы иннё регион-
ты дёр ахём картётёй 
куыд пайда кёнынц ёмё 
уыцы куысты хуыздёр 
фёлтёрддзинад ам, нё-
химё, аккаг хуызы царды 
рауадзой.

Нё уацхёссёг

 Арёзтад  

Куыстытё – 
бёрзонд хёрзхъёддзинадимё

Нё республикёйы горёт-
тё ёмё хъёуты ёддаг ба-
каст азёй-азмё хорзёрдём 
ивгё цёуы. Рохуаты нё 
зайынц дёрддзёф хъёу-
тё дёр. Зёгъём, Дыгуры 
районы Дур-Дуры хъёуы 
ныртёккё хъазуатонёй ку-
сынц ёртё объектыл.
Дыууё дзы сты ногтё – 120 бы-

наты кём уыдзён, сывёллётты 
ахём рёвдауёндон, ёмё спор-
тивон зал. Ёртыккаг объект та 
у дыккёгём скъолайы агъуыст. 
Уый кёд бындуронёй цалцёг кё-
нынц, уёддёр зёронд агъуыст 
ныридёгён йё хуыз афтё аивта, 
ёмё йё цыма ногёй сарёзтой, 
уый та, нырыккон фёлындён ёр-
мёгёй кёй пайда кёнынц ёмё 
йын йё сёр кёй аивтой, уый 
руаджы. Мидёгёй дёр дзы алцы-
дёр уыдзён ног: инженерон ком-
муникацитё, уёлдёф сыгъдёггё-
нён системё. Тагъд аразджытё 
бавналдзысты къултё, пъол ёмё 
царыл куыстытём. 
Скъолайы фалдзусты дёр 

куыст йё тёмёны ис – ласынц 
ём мёр, аразынц газонтё, 
садзынц цёджындзтё нырыккон 
рухсгёнёнтён. Кёрты фёзуат 
ёхгёд ёрцыд рёсугъд ёфсёй-
наг быруйё, цёттё у агуат.
Фидёны рёвдауёндоны агъ-

уыст дёр рёзы, агуыридурёй 
фёрстё ёвёры дурамайджыты 
бригад Дагестанёй. Хорз сын ён-
тысы, сё размё ёвёрд хёсмё 

бёрнон цёстёй кёсынц, куысты-
ты график хёлд нё цёуы.
Дигорайы ‘рдыгёй Дур-Дуры 

хъёуы ёрбахизёны та ныртёккё 
цёттё кёнынц фёзуат спорти-
вон залы бындур ёрёвёрынмё 
– ивынц зёхцъар (грунт). Тёрфы 

нывгёндзысты, цас хъёуы, уый 
бёрц уаргъ, стёй бавналдзысты 
объекты бындур аразынмё.
Ёртё объекты арёзтад дёр 

фёдзёхст у Ёнёххёст барджын 
организаци «Лана»-йыл. Йё ге-
нералон директор Ёгъуызарты 

Зурабы разамындёй куыстытё 
ёххёстгонд цёуынц бёрзонд 
хёрзхъёддзинадимё, арёзтадон 
нормётё ёмё уагёвёрдтём 
гёсгё.

ГАПБАТЫ Алетё

 Ахадгё ёххуыс  

Хёрзгёнёг 
уёвын рахаста 
гуырдзёй

Ёвёццёгён, абон Ирыстоны ёмё ёппёт 
Уёрёсейы сыгъдёгуд адём: Донецк, Луганск, 
Курск ёмё сём хёстёг чи у, уыцы зёххытыл 
цёмёй хёст банцайа, уымё кувынц Хуыцау-
мё.
Цы ма вёййы зёххыл 

тугкалён хёстёй стыр-
дёр бёллёх? Украинаг 
неофашисттё цы хёст 
ракъахтой, уым цыппё-
рём аз ёнаххосёй сё-
фынц мингай адёймёгтё 
стырёй-чысылёй. Уыцы 
уавёр ныссабыр кёны-
ны тыххёй Уёрёсейы 
разамонджыты цы сёрма-
гонд ёфсёддон операци 
саразын бахъуыд, уым, сё 
къухтём хёцёнгарз райс-
гёйё, уёхски-уёхск тох 
кёнынц нё бёстёйы алы 
кёрётты цёрёг ёфсёд-
донтё.
Хёцёг ёфсёддонты уа-

вёртё чи ёмбары ёмё 
сын сё фёрогдёр кёнын-
мё чи тырны, уыцы адёй-
мёгтё сты стыр арфёйы 
аккаг. Сё узёлд ёфсёд-
донтён у ёххуысы хос, 
ёмё стыр бузныг вёй-
йынц, хёсты быдырмё 
сём лёвёрттё чи нылла-
сы, уыцы бархионтёй.
Ахём хёрзгёнджытё 

нё бёстёйы гыццыл нёй. 
Уыдон се ’ххуысы хай ёр-
витынц хёстонтён Уё-

рёсейы алы кёрёттёй. 
Куыд нё бёстёйы алы 
регионтёй, афтё Ирысто-
нёй дёр нё бархионтё, 
кёрёдзийы ивгёйё, хё-
цёг ёфсадыл сёмбёлын 
кёнынц сё лёвёрттё. 
Уыдон вёййынц, куыд хё-
ринёгтё, афтё хёстон 
уавёры хъёугё алыхуы-
зон дзаумёттё. Зёгъём, 
зымёгон уазал рёстёг 
акъоппыты ёмё ныккёнд-
ты фёхъёуы хъармгёнён-
тё, сёрмагонд цырёгътё 
ёмё ёндёр дзаумёттё.
Ахём хёрзгёнджытёй 

иу у не ’мзёххон ирон лёг 
Кокойты Тенгиз. Уёлла-
джыры комы, Холыс-
ты хъёуккаг Кокойты 
Константины фырт Тен-
гиз ёртын азёй фылдёр 
цёры Республикё Са-
ха-Якутийы, горёт Мир-
ныйы. Ацы ранмё Тенгиз 
куыстагур ацыди 1990-ём 
азты. Цыбыр рёстёгмё 
куыстуарзон ёмё хёрз-
ёгъдау лёппулёг сси 
хъёугё адёймаг, куыд йё 
куысты, афтё ёхсёнадон 
царды дёр.
Мирныйы цёрёг ирёт-

тё цёмёй кёрёдзиимё 
ёнгомдёр уой, ууыл зёр-
диагёй архайдта зындгонд 
дохтыр, районы ёнёниз-
дзинад хъахъхъёныны 
хайады сёрдар Хъуппеты 
Чермен. Ацы хъуыддаджы 
йын хорз ёххуысгёнёг 
сси Кокойты Тенгиз. Уый 
тыххёй Чермен зёгъы: 
«Тенгиз фыццаг фёзын-
дёй дёр бёрёг дардта 
йё хёрзёгъдау ёмё ёр-
хъуыдыджын архайдёй. 
Ирондзинад йё тугда-
дзинты кёй ис, уый ирдёй 
зындис, цы хъуыддаджы-
иу архайдта, уым. Мир-
ныйы цёрёг ирёттё нё 
рох кодтой нё фыдёлты 
ёгъдёуттё. Нё бёрёг-

бёттё арёзтам иумё, 
ёмё, сё аразгёйё, Тен-
гиз кёдфёнды дёр уыди 
раззагдёртимё. Абоны 
онг дёр Тенгиз  Мирныйы 
у нымад лёг, куыд ирётты 
’хсён, афтё ёндёр адём-
ты минёвёрттён дёр. 
Тенгиз разамынд дётты 
куыстуат «Ирстройён». 
Дёсны специалист уёв-
гёйё ма Тенгиз у хёрзау-
дёнгёнёг дёр. Цал ёмё 
цал адёймаджы фарсмё 
ёрбалёууыд бахъуаджы 
сахат! Абон Украинёи-
мё арёнты алыварс цы 
сёрмагонд ёфсёддон 
операци цёуы, уым ар-
хайёг ёфсёддонтён йе 
’ххуысы хай цы бархионтё 
кёнынц, уыдоны ’хсён ис 
Тенгиз дёр.
Уый дард Сыбырёй 

Украинёйы онг ёнё-
зивёгёй цал хатты 
балёууыд хёстонты цур, 
уый арфёйы аккаг куыд 
нёу!
Тенгизён стыр аргъ кё-

нынц Мирныйы цёрджы-
тё. Районы газет «Мир-
нинский рабочий»-ы йё 

номыл цы стыр ёрмёг 
рацыд, уым фыссынц: 
«Кокойты Тенгиз яку-
таг хёстонтён йе ’ххуы-
сы хай кёны хёстён йё 
райдайёнёй фёстёмё. 
Фыццаг ёххуыс кодта 
бархионтён, фёстёдёр 
та райдыдта йёхёдёг 
дёр, суанг Донецкы онг 
уёзласён машинётимё 
цёуын. Йё фыццаг ацыды 
тыххёй Тенгиз зёгъы: «Не 
’ххуысы хай цы бархион-
тён ёрвыстам, уыдонёй 
уыдыстём стыр бузныг, 
фёлё мёхицёй бынтон 
разы нё уыдтён, мёхё-
дёг хёцёг ёфсёддонти-
мё кёй нёма фембёлд-
тён, уымёй.
Мё фырттё ёмё мё 

хёрёфырттимё баныхас 
кодтам, цёмёй не ’ххуы-
сы хай ласём нёхёдёг. 
Ссыдыстём Ирыстонмё, 
ам байдзаг кодтам уёзла-
сён машинё ёмё уыимё 
ацыдыстём нё дард фён-
дагыл. Нё машинёйы цы 
20 тоннёйы уыди уёзёг-
тё, уыдоны уыдысты: алы-
хуызон хёринёгтё, дон, 
хъармгёнёнтё , цырёгъ-
тё... Ёфсёддонтимё ны-
хасгёнгёйё, базыдтон, 
нуазыны дон сём фаг кёй 
нёй, цы дон сём ис, уый 
та хуыздёрхъуаг кёй у. 
Ёз уырдыгёй сдзырдтон 
мё лёппумё, цёмёй, 
куыд гёнён ис, афтё 
тагъддёр нёхи ирыстой-
наг дон куыд раласа. Уый 
цыбыр рёстёгмё уёзла-
сён машинёйы ныххёц-
цё кодта нёхицёй ссёдз 
тоннёйы бёрц. Уыцы до-
ныл ёфсёддонтё афтё 
ныццин кодтой, раст цыма 
сын сыгъзёринты кёри 
ёрластон. Ирыстойнаг 
дон нымайынц Хуыца-
уы лёварыл. Хёрзхъёд 
дон канд хёцёг ёфсёд-

донты нё, фёлё хъуыди 
госпитёлты дёр. Ёмё 
нё иннё хёттыты ра-
цыдтыты дёр ахайдтам, 
дон цас гёнён уа, уый-
ас раласыныл. Хёрина-
гёй уёлдай ма бахъёуы 
фёстауёрцон машинёйы 
хёйттё, дронтё, маши-
нёйы цёлхытё. Суанг ма 
сын машинё аласын дёр 
бахъуыди».
Уыцы хёрдзтё 

иууылдёр уыдысты Тен-
гиз ёмё йе ’мкусджыты 
фёрцы. Уёзёгтё ла-
сён машинёйён дёр 
фиды йёхёдёг. Къорд 
хатты цы уёзласён 
баххуырста, уыцы шо-
фырёй Тенгиз у тынг 
разы ёмё зёгъы: «Ар-
тур у бёрнон адёй-
маг. Алцы дёр кёны 
бёстон. Уый нё, фёлё 
ма нын йё арендёйы аргъ 
зынгё фёасламдёр код-
та. Ёрёджы уыд нё 12-
ём ацыд. Куыд алы хатт, 
афтё та ацы  ацыды дёр 
бирё аластам ирон чъи-
ритё, халсартё, дыргъ-
тё ёмё, кёй зёгъын 
ёй хъёуы, дон. Ёфсёд-
донтё тынг бацин кодтой 
не ’рцыдыл. Ёз бузныг 
дён мё лымёнтёй цал-
дёрёй. Уыдон архайынц 
махён баххуыс кёныныл. 
Нё амёйразмёйы ацы-

ды нын уыдон баххуыс 
кодтой 450 мин сомёй. 
Баххуысгёнджытён алкё-
мён дёр арвитын дзуапп, 
йе ’хцайё цы балхёдтам 
уый бёлвырд фыстёй. 
Арёхдёр нын се ’ххуысы 
хай сёмбёлын кёнынц: 
Славё Лысько, Славё 
Галямин, Салим ёмё 
Андрей Ямболго».
Тенгизы якутаг ёфсёд-

донтё хонынц сё дыккаг 
фыд, уымён ёмё сыл 
уый ауды, куыд йёхи хъё-
бултыл.
Уый тыххёй Тенгиз 

зёгъы: «Хёствёллад ёф-
сёддонтём исчи куы ныц-
цёуы, уёд сын уый вёй-
йы, бёрёгбонау, ёмё 
фёцин кёнынц сывёл-
лёттау. Уыдонён ёхсыз-
гон вёййы, дардёй сём 
чи сёмбёлы, уыцы ём-
бёстёгты фенын. Фадат 
мын куы фёамоны, уёд 
бабёрёг кёнын ирыстой-
наг ёфсёддонты дёр, 
ёмё мын уый мёхицён 
вёййы уёлдай ёхсызгон-
дёр. Уёрёсейаг ёфсёд-
донтё хъёбатырдзина-
дёй хъуаг не сты, фёлё, 
хёст дёргъвётин рёстёг 
куы цёуа, уёд ёвёллай-
гёйё баззайын зын у, 
ёмё сын уыцы хъуыдда-
джы хёрзаудёнгёнджы-
тимё фембёлд вёййы 
фёллад сурёгау».
Тенгиз ёмё йе ’мбёлт-

тё абоны онг хёцёг ёф-
сёддонтыл се ’ххуысы 240 
тоннёйы кёй сёмбёлын 
кодтой, ууыл ёрлёууын-
мё нё хъавынц.
Хуыцау зёгъёд, ёмё 

хёст куыд банцайа. Тен-
гизы хуызён сыгъдёгуд 
адёймёгтё та се ’ххуысы 
хай нё сабыр царды куыд 
хардз кёной!

БАСКАТЫ Уырызмёг 

 Ёмбырд  

Закъоны проект бавдыста 

Федерацийы Советы уыд Федералон 
арёзтады, регионалон политикёйы, бы-
нёттон хиуынаффёйад ёмё Цёгаты 
хъуыддёгты комитеты радон ёмбырд.
Ныхас кёнгёйё, Цё-

гат Ирыстонёй сенатор 
Виталий Назаренко 
бавдыста «Зёххыты дон-
хорыгкёнынады тыххёй» 
федералон закъоны про-
ект. Закъонёвёрынадон 
фёндон арёзт у амынд 
къабазмё барадон цёст-
дард фёнывыл кёнын-
мё.

– Федералон ёмё ре-
гионалон ёмвёзёдтыл 
донхорыгкёнынады къа-
базы паддзахадон поли-
тикёйыл бакусын ёмё 
йё ёххёст кёныны фё-
дыл бёрнон чи у, ивддзи-
нёдты фёткмё гёсгё 
хицаудзинады уыцы бёр-
нон оргёнты нёмттё 
бёлвырдгонд ёрцыдыс-

ты. Ныр зёххыты донхо-
рыгкёнынады къабазы 
регионалон (фёзуатон) 
программётё «зёххыты 

донхорыгкёнынады къа-
базы Уёрёсейы Феде-
рацийы субъектты пад-
дзахадон программётё» 

кёй хондзыстём, уый 
сын бёстёйы райрёзты 
сё ахадындзинад ёвди-
сы, – загъта Виталий На-
заренко.
Ноггонд закъон 

архайын райдайдзён 
иннё азы 1 сентябры. 
Закъон кёй ёххёст 
кёндзысты, уый нёдёр 
уёлёмхасён нормати-
вон акттыл куыст, нёдёр 
стыр бюджетон хёрдзтё 
бадомдзён.
Зёххы авналёнтёй 

пайдакёнынады аха-
дындзинад фёуёл-
дёр кёнынён чи ахъаз 
кёндзён, уыцы амынд 
ивддзинёдты хёс у 
бёстёйы донхорыгкё-
нынады комплексы рёз-
тён барадон бындур фё-
фидар кёнын.

ЁЛБОРТЫ Зёлинё, 
УФ-йы сенаторы 
ёххуысгёнёг

 Дыгуры районёй 

Сё рёстёг хъёлдзёгёй ёрвитынц
Сёрды каникулты сабитён скъо-

латы цур арёзт ёрцыд фёлладуа-
дзён лагертё, ёмё дзы сывёллёт-
тё сё улёфты бонтё хъёлдзёгёй 
ёрвитынц. Рёстёг сын ис ёрмёст 
хъазынён нё, фёлё ма исты ног-
дзинёдтё базонынён дёр. 
Дыгуры районы мидхъуыддёг-

ты хайады инспектор Хъойбай-
ты Ингё ёрёджы уазёгуаты уыд 
Дигорайы горёты ёртыккёгём 
скъолайы цур арёзт боны дёргъы 
лагерь «Ромашка»-йы. Ингё са-
битимё зёрдёбын ныхас кодта, 
фёндагыл цёугёйё хи куыд дарын 
хъёуы, цавёр ёнёнхъёлёджы уа-
вёртё дзы сёвзёры, фыдбылызы 
бахауынён бирё кёй нё хъё-
уы. Зёгъём, не ‘мбёлы цёугё-

цёуын чырёг телефонёй дзурын, 
хъусёнтё хъусты цавдёй музыкё-
мё хъусын, автотранспорт цы фён-
дагыл цёуы, уый сёрты хизгёйё, 
велосипедыл цёугёйё ёмё афтё 
дарддёр.
Сывёллёттё инспектормё рат-

той бирё фарстатё ёмё  райстой 
биноныг дзуаппытё. 
Хъойбайты Ингё куыд фёбё-

рёг кодта, афтёмёй ахём про-
филактикон мадзёлттё арёзт 
цёудзысты сёрды дёргъы, уымён 
ёмё ахъаз сты рёзгё фёлтёрён, 
фёндагимё цы бирё тасдзинёд-
тё баст ис, уыдон бамбарын ёмё 
дзы хи бахъахъхъёнынён.

БАТАТЫ Азёмёт

КОКОЙТЫ КОКОЙТЫ Тенгиз (астёуёй) йе ‘ххуысгёнджытимёТенгиз (астёуёй) йе ‘ххуысгёнджытимё



3№ 124 (26337) 2025 АЗЫ 16 ИЮЛЬ – СУСЁНЫ МЁЙЫ 16 БОН

 Дзесты Куыдзёджы райгуырды 120 азы 

Йё зёрдёйы ностё
1 июлы 120 азы сёххёст прозёйы дёсны 

Дзесты Куыдзёджы райгуырдыл. Чи нё хъуыды 
кёны, цёссыгтё-иу кёй ёнамонд хъысмётыл ёр-
калдтам, уыцы «Хорхёссёджы»? Куыдзёг, ацы 
уацмысёй уёлдай, ёндёр куы ницы ныффыстаид, 
уёддёр ёй ёцёг фыссёг рахонён уыдис.

Куыдзёгён ирон дзырд-
аивады ис йёхи бынат. Цы 
заманы райгуырд, уый фыс-
сёджы уд ёмё зёрдёйы 
ныууагъта, чи никуы байгас, 
ахём тугёрхём хъёдгёмт-
тё.
Абайты Васойы номыл 

гуманитарон ёмё соци-
алон иртасёнты институ-
ты наукон кусёг Мамиаты 
Изетё бёлвырд ёмё би-
ноныг сарёзта фыссёджы 
цард ёмё сфёлдыстадыл 
иртасён куыст. Фёстёдёр 
ёй хицён монографийё ра-
уагъта ахём сёргондимё – 
«Курдиат рёстёджы тыхёв-
зарёнты».
Дзесты Куыдзёг хёрз 

ёрыгонёй литерату-
рёйы нырма фыццаг къах-
дзёфтё кодта, афтё-
мёй йыл сё цёст ёрё-
вёрдтой критиктё Ты-
былты Алыксандр ёмё 
Дзанайты Иван (Нигер).  
Фёстёдёр фыссёджы 
курдиат йё тыхы куы ба-
цыд, уёд та ёнёнхъёлё-
джы хауёггаг фёцис канд 
сфёлдыстадон куыстёй нё, 
фёлё ма йё фыды уёзё-
гёй дёр.
Дзесты Куыдзёг райгуырд 

1905 азы Хуссар Ирыстоны 
Едысы хъёуы зёхкусёг Габ-
релы хёдзары. Фондз азы 
йыл сёххёст, афтё амард 
бинонтё дарёг. Куыдзё-
джы мад Даро – Джыккианён 
йё мой фёдзёхста, цёмёй 
сё сабиты ёнё ахуырёй 
ма ныууадза. Даро йё зёр-
дыл бадардта Габрелы фё-
дзёхст, ёмё 1913 азы Куы-
дзёг ахуыр кёнынмё бацыд 
Едысы ёртёкъласон скъо-
ламё ёмё йё каст фёци 
1916 азы. Ам лёппу фыц-
цаг хатт базонгё Къостайы 
сфёлдыстадимё. Къостайы 
ёмдзёвгётё, чингуытё 
нё фаг кодта ёмё-иу скъо-
ладзаутё ёнёкёсгёйё 
дзурын ахуыр кодтой сё 
ахуыргёнёджы ныхёстёй. 
1916 азы та Дзауы астазон 
скъола байгом ёмё уыцы 
фадат ирон сывёллёттён 
лёвёрдта сё ахуыр адард-
дёр кёнынён. Фёлё, кёй 
зёгъын ёй хъёуы, се ‘ппё-
тён нё. Куыдзёгён дёр 
йё амал нё амыдта: иуёй –
сидзёр, иннёмёй та – хё-
дзар фёкёсинаг, ёмё алы 
кусёг къух дёр нымад уы-
дис. Иу бон Даро хизёнтём 
ссыд, рахёцыд йё лёппуйы 
къухыл ёмё иумё Дзаумё 
фёраст сты. Уым Куыдзёг 
фёлварёнтё радта ёмё 
ист ёрцыд скъоламё.
Дзесы-фырты хъысмёт 

трагикон фёзилёнтёй йе-
дзаг уыд. Фёлё баззад 
цардбёллон адёймагёй. 
Куыдзёг Дзауы скъола кё-
ронмё нё фёци. 1920 азы 
июны Гуырдзыйы мень-
шевиктё фёуёлахиз сты, 
ёмё Хуссар Ирыстоны 
хъёутыл арт бафтыдтой, 
сё цёрджыты сын стыгъ-
той, мардтой. Ссёдз мин 
адёймагёй фылдёр ныу-
уагътой сё фыдыуёзёг 
ёмё ралыгъдысты цёгатаг 
ёфсымёртём ёфцёджы 
сёрты. Лыгъд адёмы ‘хсён 
уыдысты Дзесты бинонтё 
дёр. Лигъдёттё бахаудтой 
зын уавёрты. Сё хёдзёрт-
тё сё афтё ёвиппайды 
ныууадзын бахъуыд, ёмё 
сё къухты райсын ницыуал 
бафтыд. Нё – уёлёдарёс, 
нё – хёдзарыдзаума. Ёх-
хормаг ёмё бёгънёгёй 
сыл низ тых кодта, нё сын 
уыд цёрён къуым. Лыгъд 
адёмёй бирётё, Дзесты 
бинонтё дёр, ёрбынёттон 
сты Дзёуджыхъёуы цёгат-
варс, Терчы был. Сё цё-
рёнуат рахуыдтой Ногир. 
Даро иу сыджыткъёс ба-
цъаппытё кодта, ёмё уым 
цардысты – уазал, уымёл 
ёмё талынг ныккёнды. 
Бирё фыдёбёттё бай-
йёфта Куыдзёг йё мад 
ёмё йё кёстёр хо Ли-
дёимё, цалынмё сёхи-
уыл фёхёцынхъом систы, 
уёдмё. Куыдзёг цыдис 
ёххуырсты, куыста быдыры 
хъахъхъёнёгёй, дургёнён 
заводы ёмё ёндёр куыс-
тыты. Ног хёдзаргёнё-
джы мёт ёмё бёрн ёнё-
хъёнёй дёр ёрёнцадысты 
фынддёсаздзыд лёппуйы 
уёхсчытыл. Ногёй ахуы-
ры фёндагыл ёрлёууыны 
фадат ын фёцис 1922 азы. 
Уёд бацыд Дзёуджыхъё-
уы Фыццаг ирон облёстон 
фёлварён скъоламё. Уый 
уыд рёстёджы скъолатён 
сё хуыздёр. Куыстой дзы 
фёлтёрд ахуыргёнджытё: 
Тыбылты Алыксандр, Дза-
гуырты Гуыбади, Бекъойты 
Дзибка. Куыдзёг йё мыси-

нёгты уёлдай ёхсызгонёй 
кёны Дзибкайы кой. «Ёз 
цы къласы ахуыр кодтон, 
уый уыд дыккаг уёладзы-
джы, бынёй ахуыргёнджы-
ты уат кём уыд, уый сёр-
мё. Урокёй урочы ‘хсён 
цы переменё вёййы, уым-
иу скъоладзаутё кёрё-
дзийы расур-басуртёй 
ахём ёнёхъола хъазт рай-
дыдтой ёмё партётё 
хаудтой кёрёдзийы сёр-
ты, сё гуыпп та-иу фёцыд 
пъолыл. Ахуыргёнджытыл 
гёппёлгай згъёлди чъыр-
ызмёст. Уёд та-иу нём 
Дзибка слёбурдта ёмё 
«дураки»! «ешаки!»-ахём 
ныхёстёй-иу ахицён йё 
хыл. Диссаг уый уыд, ёмё 
йём ахуыргёнинёгтёй 
мёсты дёр ничи кодта. 
Иуёй аххос нёхи уыд, ин-
нёмёй та не ‘ппётмё дёр 
афтё каст, цыма нём нёхи 
бинонты хистёр хёцы».
Фыццаг ирон фёлва-

рён скъолайы ахуыры азтё 
Дзесты Куыдзёджы царды 
зынгё фёд ныууагътой. Ам 
ём сёвзёрд социалон ар-
хайдмё разёнгарддзинад, 
ардыгёй акодта йе сфёл-
дыстадон фыццаг къах-
дзёфтё. Куыдзёг уыд жур-
нал «Ёвзонг Ирыстон»-ы 
редколлегийы уёнг ёмё 

автортёй иу. Ам ныммыхуыр 
кодта йё фыццаг фёлтё-
рёнтё: радзырд «Ёрвдзёф 
фыййау», цалдёр ём-
дзёвгёйы ёмё цыбыр уац. 
Журнал кёд уадзгё ахуыр-
дзаутё кодтой, уёддёр 

йё сёвзёрды аххос скъо-
лайы сёргълёууёг Бе-
къойты Дзибкамё хауы. Ацы 
журналы ма сё уацмыстё 
мыхуыр кодтой Фёрнион 
Къоста, Уырыймёгты Езет-
хан, Дзасохты Васо. Куы-
дзёджы литературон архайд 
дёр райдыдта поэзийё. Йё 
поэзийы ёвзонг поэт зары 
социализмы дугыл, худы 
революцийы знёгтыл. Куы-
дзёгён стыр царды скъола 
ссис газет «Рёстдзинад»-ы 
куыст. Уырдём ёй ирон 
скъолайё, фарёстём кълас 
фёуыны фёстё, ёрба-
хуыдта Гёдиаты Цомахъ. Цо-
махъ дзы кёд бирё хистёр 
уыд, уёддёр йёхи ёвдыста 
Куыдзёджы ёмсёрёй.

«Газеты ёрмёгён йё 
фылдёр ёмбис Цомахъ йё-
хёдёг цёттё кодта. Номы-
ры разуац куы ныффыста, 
уёд мём-иу хаттёй-хатт 
фёдзырдта:

– Куыдзёг, рауай-ма!
Сбадын мё-иу кодта йе 

стъолы раз.
– Байхъус-ма! – ёмё-иу 

райдыдта йё уац хъёрёй 
кёсын.

– Куыд дём кёсы? – 
бафарста-иу, каст куы фё-
цис, уёд.
Ёз ёмбёрстон, Цомахъ 

йё уац мёнён нё, фёлё 

йёхицён кёй бакаст, уый.
– Тынг хорз у, Цомахъ! – 

загътон ын-иу ёз дёр» – йё 
мысинёгты фыста Дзесты 
Куыдзёг.
Газеты куыстёй йё ар-

выстой Мёскуыйы журна-
листикёйы институтмё. 
Дыууё азы дзы куы сахуыр 
кодта (1926-1928) , уёд ёй 
фёстёмё Дзёуджыхъёу-
мё ёрыздёхын бахъуыд.
Ногёй та кусын райдыд-
та газет «Рёстдзинад»-ы. 
20-ём азты кёрон ёмё 
30-ём азты райдайёны 
ирдёй сёрттывта Куыдзё-
джы аивадон курдиат. Ра-
зёй та уыд трагикон 37-ём 
аз, ахёстоны рахау-бахауы 
ёмё Дард Цёгатмё хас-
ты хъизёмайраг рёстёг. 
Фыссёджы ном ёмё кад 
рёзынц бонёй-бонмё, 
республикон газеттё ёмё 
журналтё йё койё цух нё 
кёнынц. Ирон критиктён 
сё карздёр ёмё домаг-
дёр Тыбылты Алыксандр 
зёрдиагёй цин кёны Куы-
дзёджы ёнтыстытыл: «Уыцы 
таурёгъы Куыдзёг ахём 
курдиат равдыста, ёмё ног 
фысджыты раззаг рёнхъы-
ты хъуамё нёртон фёди-
сонёй ёрлёудзён. Цёст 
сисын нал фёфёнды йё 
иуёй-иу нывтёй. Уёлдай 
тынгдёр зёрдёмё цёуы 
йё нёртон ёвзаг». Алык-
сандр ацы ныхёстё загъ-
та радзырд «Хорхёссёг»-ы 

фёдыл. Уацмыс фёзынд 
1930 азы «Фидиуёг»-ы 
фыццаг номыры, автор ыл 
фёсномыгёй йё къух ба-
фыста «Къёдзёх», зёгъгё. 
Уымёй дыууё азы дёр нё 
рацыд, афтё рухс федта 
Куыдзёджы уацмысты хи-
цён чиныг «Хёхтыл». Ацы 
хатт та йё арфёйы ныхас 
загъта иннё литературё-
иртасёг Дзанайты Иван: 
«Прозаикон уацмыс домы 
бирё фенындзинад, бирё 
зонындзинад, бирё бафёл-
лой кёнын, ёмё ахём ми-
ниуджытё кёмё ис, уыдоны 
нёмттё нымёцёй ирон аив 
литературёйы бирё не сты. 
Уыдонёй иу у Дзесты Куы-
дзёг».

1928 азы, фёззёджы, 
райтынг «чисткё», зёгъ-
гё, кёй хуыдтой, уыцы ар-
хайд. Коммунистон партийы 
рёнхъытё «троцкистон 
элементтёй» асыгъдёг кё-
ныны кампани, партийы 15-
ём съезды амындмё гёс-
гё. Уыцы хыгъдмё бахауд 
Дзесты Куыдзёг дёр. Мёс-
куыйы ахуыр кёнгёйё, 
стёй, уый фёстё Ирыс-
тонмё куы сыздёхт, уёд 
троцкистон-оппозицион 
ёмбырдтём кёй цыд, сё 
кёцыдёр хъуыдыимё разы 
кёй нё уыд, уый тыххёй 
йё партийё ацух кодтой 
ёмё хаст ёрцыд Астёук-
каг Азимё. Фёлё, уёд по-
литикон репресситё нёма 
уыдысты сё тыхы, ёмё 
Куыдзёг ёнцонтёй раир-
вёзт оргёнты къухёй. 1930 
азы суёгъд ёмё ёрыздёхт 
Ирыстонмё. Уыцы аз февра-
лы, Хёххон педагогон инс-
титутмё ирон ёвзаг ёмё 
культурёйы хайады фыццаг 
курсмё уёлёмхасён райс-
той цалдёр адёймаджы. 
Куыдзёг дёр уыд се ‘хсён. 
Ахуырмё уёлдай ёвзыгъд 
студентты цёттё кодтой, 
аспирантурёмё цёмёй ба-
цыдаиккой. Сё ахуыргён-
джытё: Дзагуырты Гуыбади, 
Гёдиаты Цомахъ, профес-
сортё Борис Скитский ёмё 
Немировский уыдысты. 
Куыдзёг ёмгъуыдёй раз-
дёр ссис аспирант. Ёппёт 
предметтёй дёр ын бёр-
зонд бёрёггёнёнтё уыд. 
Хорз ёнтыстытё ёфтыд 
Куыдзёгён литературёйы 
дёр. 1934 азы йё айстой 
Фысджыты цёдисмё, ссис 
правленийы уёнг дёр. Уыцы 
аз ирон дзырдаивады дёс-
нытён сё раззагдёртимё 
Дзесы-фырт ёвзёрст ёр-
цыд фыццаг Ёппётцёди-
сон фысджыты съезды де-
легатёй. Цёгат Ирёй дзы 

уыдысты: Дзанайты Иван, 
Къосирати Сёрмёт, Къоста 
Фёрнион, Хуссар Ирёй та: 
Беджызаты Чермен ёмё 
Хъороты Хъазыбег. 1935 
азы Дзагуырты Гуыбадийы 
ацух кодтой партийё, стёй 
та йё наукон институты ди-
ректоры бынатёй дёр сис-
той. Ёфсон та сын ахём 
уыд: «За протаскивание в 
печать троцкистско-нацио-
налистической пропаганды». 
Уымёй мёй нёма рацыд, 
афтё аспирантурёйё ацух 
кодтой Дзесты Куыдзёджы 
дёр. Цавёр фау ём ёр-
хастой? – «Исключен, как 
бывший активный троц-
кист». Ома, абон ницыгёнёг 
у, фёлё йё зёронд тё-
ригъёдтё фиды.1936 азы 
Куыдзёджы ёрцахстой ёмё 
йыл слест райдыдтой. Фёл-
вёрдтой йё рёстудёй алы-
хуызы дёр базылын кёнын. 
Уалынмё сын «хёрзгён-
джытё» дёр фёцис «лите-
ратурёиртасджыты» ‘рды-
гёй. Газеттё, журналтё, 
радиойё – алырдыгёй дёр 
фемёхстысты цъыфкалён, 
гуымиры ёфхёрён ныхёс-
тё. Ёмё йё цынё схуыд-
той: «Адёмы фыдызнаг», 
«Парти ёмё советон хицау-
дзинадыл хахуыргёнёг». 
Фондз азы ахёстоны фё-
бадыны тёрхон ын рахас-
той. Хъизёмар кодта Куы-
дзёг Сыбыры лагерты, уый 
фёстё дёр ын нё уыд 
Ирыстонмё ёрыздёхыны 
бар. Хибарёй ёххуырсты 
уавёры фёцард горёт Но-
рильскы 1954 азмё. Уыцы 
рёстёг цы диссёгтё ёмё 
зынтё бавзёрста, уыдоны 
тыххёй ныффыста йё мы-
синёгты чиныг «Зёрдёйы 
ностё»-йы. Фыдыбёстёйы 
Стыр хёсты райдайёны 
Куыдзёгён сиу ис йе 
суёгъды ёмгъуыдимё. Уай-
тагъд курдиат балёвёрдта, 
цёмёй йё фронтмё арви-
той, фёлё бёрёг амынд 
статьямё гёсгё, ахст адё-
мён уыцы бар нё уыд. Ёмё 
багуыбыр кодта, цы мёгуыр 
хъарутё ма йём баззад, 
уыдоныл нё ауёрдгёйё, 
уёлахизы сёраппонд хъаз-
уатон фёллоймё. Йё уд-
уёлдай куыстён ын 
аргъ скодтой «За доб-
лестный труд в Вели-
кой Отечественной вой-
не 1941-1945 гг» майданёй.
Ирон критикёйы ныффи-

дар ис ахём хъуыды, зёгъ-
гё, фыссёг литературон 
куыстмё, стёй Ирыстонмё 
ёрыздёхт 1954 азы кё-
рон. Уый раст нёу. Фыццаг 
хатт ын ёрыздёхыны бар 
радтой 1947 азы кёрон. 
Куыд нё срухс уыдаид Куы-
дзёджы рыстёфхёрд зёр-
дё. Фёлё йё цин бирё 
нё ахаста. Афёдз ёххёст 
нё рацыд, афтё та йё йё 
раздёры бынаты бамидёг 
кодтой. Уыцы рёстёгён 
судзаггаг ёвдисёны хуызы 
фыссёджы архивты баззад 
джигулы гёххётт: «Опись 
имущества, на которое на-
ложен арест: костюм муж-
ской новый серый, старый 
письменный стол. Имущес-
тво сдано на хранение Каря-
евой.

28 октября 1948 года».
Гъе, афтё, уыцы дыу-

уё дзаумайы хицау ма уыд 
Куыдзёг ёмё уыдонёй 
дёр ёнёхай фёцис. Ёртё 
мёйы йё фёд-фёдыл алы 
ёхсёв дёр фёфарстой. 
Цёмёй йё базылын код-
таиккой, уый сё къухы не 
‘фтыд. Троцкисты гаккимё 
та йё ногёй Сыбыры къёйы 
бакодтой. 1954 азы суёгъд 
ис ёмё ёрыздёхт Ирыс-
тонмё. 1958 азы йё ногёй 
сфидар кодтой ССР Цёдисы 
Фысджыты цёдисы уён-
гёй. Уёдёй йё амёлёты 
бонмё уёхскуёзёй фыдё-
бон кодта ирон литерату-
рёйы, национ культурёйы 
фарнён. 1981 азы 24 ав-
густы 76-аздзыдёй ахицён 
йё цардёй. Хъысмёт ын 
цыма йё бирё фыдёбётты 
фёстё фётёригъёд код-
та, уыйау йё адзал ссардта 
ёваст ёмё ёнцонёй. Йё 
уазджыты афёндараст код-
та, йёхёдёг хёдзары къё-
сёрёй нал баздёхт. Ацыд 
не ‘хсёнёй, куыд цард, 
афтё, никёй батыхсын 
кодта, уёлдай лёггад ни-
кёмёй бацагуырдта. Ацыд, 
фёлё баззад йё рухс ном, 
йё хурдзыд курдиат, йё 
цардхъом традицитё. Уы-
рыссаг литературё Гоголы 
«Цинел»-ёй рацыд, зёгъгё, 
хрестоматион сси ацы хъуы-
ды. Махён та фёсоктябры 
ирон прозё Дзесты Куы-
дзёджы «Хорхёссёг»-ёй. 
Ууыл нё ёууёндын кёнынц 
Букуылты Алыкси, Джусойты 
Нафи, Гаглойты Владимир 
ёмё бирё ёндёр фыс-
джыты ёвдисёнтё.

Ёрмёг бацёттё кодта 
САУТЁТЫ Тамилё

Куыдзёг фысджытимёКуыдзёг фысджытимё

ДЗЕСТЫДЗЕСТЫ Куыдзёг  Куыдзёг ДУЛАТЫДУЛАТЫ Хъасаимё Хъасаимё

 Рохён ёвгъау нёмттё 

Ныфсы хос
Джусойты Нафи-иу рёстёгёй-рёстёгмё 

«Рёстдзинад»-ы редакцимё дёр ёрбауад: 
Кёнё-иу исты ёрмёг ёрбахаста, кёнё йё йё 
ног чингуытё искёмёнты балёвар кёнын фён-
дыд. Мёнмё дёр-иу дзы ёрхаудта йё зёрдиаг 
фёндиёгтё ёмё къухфыстимё. Ныр дёр сё, 
хёзнайау, ёвёрдёй дарын ёмё кёсын. Ёмё 
мёхицёй дёр раппёлын, адон мын Нафи балё-
вар кодта, зёгъгё.
Джусойты Нафи 

ёдзух нымётхуды цыд, 
уый алчидёр зоны. Зё-
ронды кары дёр-иу, лёп-
пу-лёгау, тагъд-тагъд 
куы ёрбацёйуад, уёд-иу 
дзы мё зёрдё барухс, 
ноджы – йё нымётхуды. 
Бацыд-иу Цгъойты Хазби-
мё, ноджы ма – кёмё-
дёрты, мёнмё дёр-иу 
ёрбауад. Уый – дзургё, 
ёз – хъусгё. Ёвнёлдта, 
цы ахсджиаг хъуыддёг-
тыл дзырдта, уыдонён 
сё уидёгтём. Уёдмё-
иу иннётё дёр йё уёл-
хъус алёууыдысты ’мё 
йём хъуыстой, фарстой 
йё...
Лёугё кёй кёны, уый 

тыххёй дзы ёфсёрмы 
кодтон, цалдёр хатты 
йын, бадгё скён, Нафи, 
зёгъгё, загътон, фёлё 
не сбадт, йё зёрдё-
бын ныхас кодта дард-
дёр. Ёмё, фёстёмё 
йё тагъд здёхын хъуыд 
’мё уымён нё бадт, уый 
зёгъён дёр дзы нё уыд, 
уымён ёмё-иу ёнё-
хъён сахат фёдзырд-
та, цы фарста нём сёв-
зёрд, ууыл бындуронёй, 
бёстонёй.
Ёз дис кодтон, цы 

уёнгты хъару, цы уды, 
зонды тых ём ис, ууыл. 
Рафёндараст-иу ёй код-
там, уый-иу, лёппуйау, 
цёхгёр фёзылд ёмё 
уёртё фётёхы, йё ны-
мётхуды.
Нафийён мё фысты-

тёй, ёвёццёгён, ис-
тытё йё зёрдёмё цыд 
ёмё уый тыххёй йё 
ныхас зёгъынмё хъа-
выд мыхуыры, фёлё-иу, 
мё къух дём нёма бах-
хёссыд, зёгъгё, бакод-
та. Дёуён бирё куыст 
ис, стёй ёз уый аккаг 
нё дён, зёгъгё-иу ёф-
сёрмыгёнгё загътон. 
Фёлё, зёгъын, мён 
дёр дё нымётхуды 
хуызён худ хъёуы, мёхи 
дзы ирон лёг аразынмё 
нё хъавын, фёлё хурмё 
цёхёрадоны фёкусын 

ёмё уый тыххёй. Хорз, 
зёгъгё, загъта, ууыл ма, 
дам, тыхсгё дёр ма кён. 
Чидёр, дам, Дзауы кёны 
ахём нымётхудтё ёмё 
дын дзы ёрхёсдзынён. 
Иу хъуыддагёй дёр мё 
нё фёсайдтаид, фёлё 
уёдмё ёруёззау, ёр-
уатон уыцы фидар хёстон 
ирон лёг. Рынчынфёр-
сёг ём чи уыд, уыдон 
ёндёр дис нё кодтой, 
мёлёджы катайтё код-
та, афтёмёй, дам, хуыс-
гёйё дёр йё кусын нё 
уагъта.
Нал ис Нафи, акалд 

ёмё, дам, амардён хос 
нёй, фёлё йё цалынмё 
кёсынхъом уём, уёдмё 
йё уыдзыстём мысын-
хъом дёр. Нафийы ном 
сёнусон кёныны, стёй 
ёрыгон курдиатджын 
фёлтёры сфёлдыста-
дон куыстмё сразён-
гард кёныны нысанимё 
арёзт ёрцыд Нафийы 

номыл преми. Ууыл ба-
цархайдтой йе ’мзёххон-
тё – Самарёйы кадджын 
гражданин, Самарёйы 
облёсты Адёмты цё-
дисы сёрдар Хуыгаты 
Ростик ёмё хёрзаудён 
фонд «Амонд»-ы дирек-
тор, публицист, поэт 
ёмё историк, ёхсёна-

дон архайёг Челёхсаты 
Хъазыбег. Ёз дёр уыцы 
премимё радтон ме 
’мдзёвгёты чиныг «Цёх-
хы тёпп». Ёнхъёл дёр 
нё уыдтён, афтёмёй 
мын саккаг кодтой фыц-
цаг преми.
Челёхсаты Хъазыбег 

мын афтё, Нафи, дам-иу 
мё дёуёй афарста, уый 
йё чиныг премимё нё 
бавдыста, зёгъгё. Ёмё 
куы ныхъхъуыды кёнын, 
уёд, цёмёдёр гёсгё, 
мёхицён афтё фёзё-
гъын: «Ёвёццёгён мё 
Нафи истёуыл нымад-
та, ёмё йё фёндыдис, 
йё премийё ёз дёр куы 
фёхайджын уаин, уый».
Афтё ахъуыды кёнын, 

ёмё мын уый фёвёййы 
ныфсы хос, ёнёныфс та 
адёймаг саст базыр мар-
гъёй уёлдай нёу...

АБАЙТЫ Эдуард

 Ахуырад 

Сырх дипломтё –  
рауагъдонтён

Хетёгкаты  Къостайы  номыл пад-
дзахадон университеты историон фа-
культеты  кадджын  уавёры  ацыд, 
ахуыр чи фёцис, уыцы студенттён 
дипломтё радтыны мадзал.
Ёдёппёт дипломтё лёвёрд ёрцыд 

368 студентён, уыдонёй 134 – сырх 
дипломтё, бёрёггёнён «4» иунёг  
дёр кёмён нёй, ахёмтён. Уёл-
дёр ахуырад райсыны ёвдисёндар-
тё  студенттён  сё къухтём радтой  
ЦИПУ-йы  ректор  Огъуаты  Алан 
ёмё Хицауады минёвёрттё.
Мадзалы кёрон, сырх диплом чи 

райста, уыцы фёсивёд нё респуб-
ликёйы зындгонд артисттё Едзиты 

Алыбег ёмё Мурад Исматуллаеви-
мё акодтой къорд «ДДТ»-йы зарёг 
«Это все, что останется после меня». 
Уый фёстё бёрёгбоны салютимё 
студенттён йё музыкалон лёвар ра-
кодта кавказаг зарёггёнёг Султан 
«Ураган» Хажироко.
Уыцы ёвзонг ёмё рёсугъд  фё-

сивёды ‘хсён уыдысты, ирон фило-
логийы факультеты бакалавриат ёмё 
магистратурё каст чи фёцис, уыцы 
чызджытё: Дзебойты Азё, Дзаттиа-
ты  Жаннё, Гусаты Камиллё, Цорё-
ты Ангелинё, Гёджиты Эммё, Баба-
ты Миланё ёмё Хъодзаты Алинё.

Нё уацхёссёг

РЕКЛАМЁ, ХЪУСЫНГЁНИНЁГТЁ

Нардытё

Ёппётуёрёсеон ерыстё – 
Дзёуджыхъёуы

Знон, 15 июлы, 
Д з ё у д ж ы х ъ ё -
уы «Парк-отель 
Владикавказ»-ы бё-
рёгбон уавёры байгом 
сты Ёппётуёрёсе-
он ерыстё нардытёй 
хъазынёй.
Нардытёй хъазт 2022 

азы Уёрёсейы Физикон 
культурё ёмё спорты ми-
нистрад официалон ёгъ-
дауёй банымадта спор-
ты хуызыл, ёмё дзы ныр 
арёзт цёудзысты Ёппё-
туёрёсеон ерыстё дёр.
Дзёуджыхъёумё нё 

бёстёйы 23 регионёй 
ацы азы ерыстём ёр-
бацыдысты 150 хъазё-
джы. Ерыстё гом кёныны 
мадзалы спортсментё 
ёмё спортуарзджытён 
зёрдиаг арфётё ракод-
той: Уёрёсейы Нарды-
ты спорты федерацийы 
сёйраг нымёрдар Татья-
нё Камарова ёмё РЦИ-
Аланийы нардыты спорты 

федерацийы директор Ар-
сёгты Ацёмёз.
Ерысты цы нёлгоймаг 

ёмё сылгоймаг нардист-
тё архайы, уыдон тых-
джындёрты бёрёг кён-
дзысты: даргъ, цыбыр ёмё 

цырд нардытёй хъазты 
хуызтёй. Ёппёт уё-
лахиздзаутё сбёрёг 
уыдзысты 19 июлы.
Уёлахиздзаутё ёмё 

призон бынёттё бацахс-
джытё хорзёхджын ёр-

цёудзысты майдантё, 
грамотётё, дипломтё 
ёмё ёхцайы лёвёрттёй.

БАСКАТЫ Уырызмёг

 Фёлгонцад 

Нары фёзуат ссис ноджы 
зёрдёмёдзёугёдёр

Амёй фёстёмё Уёлладжыры комы рагон Нары 
уазджытё канд ёнёхъён дунейы дёр нё зындгонд 
поэт, ирон литературёйы бындурёвёрёг Хетёг-
каты Къостайы райгуырён хёдзар-музейы экспо-
наттимё нё зонгё кёндзысты, бирё ног хабёрттё 
нё базондзысты Къостайы цард ёмё сфёлдыста-
ды тыххёй, фёлё ма сын фадат уыдзён Ирыстоны 
хёхты алёмёты рёсугъд ёрдзимё хёстёгдёр ба-
зонгё уёвынён, сё фёллад алы нырыккон фёрёз-
тёй ифтонг туристон центры суадзынён. 
Ууыл зёрдиагёй ба-

цархайдтой специалист-
тё. Ардыгёй ацёудзысты 
алыхуызон экскурситё 
Цёгат Ирыстоны зёрдыл-

дарён бынёттём, ара-
зён дзы уыдзён цымыди-
саг культурон мадзёлттё 
дёр. Фёзындзысты дзы 
бадёнтимё, цырёгътё 
ёмё быроны урнётимё 

фёзуёттё. Хёрз ёв-
вахс туристтён ис, ирон 
адёмон хёринёгтёй 
сёхи кём феной, ахём 
бынёттё дёр.
Зёгъён ис, ныртёк-

кё уыцы ёппёт хабёрт-
тыл куыстытё кёронмё 
фёхёццё кёнынц, баз-
задысты ма коммуналон 
хёдзарады ёууёлтё ба-
нывыл кёнын.
Комплекс арёзтой иу 

азы бёрц. Йё проект 
сцёттё кёныныл дёр 
зёрдиагёй бацархайдтой, 
цыдёртё дзы аивтой, цы-
дёртё йём бахастой.

Комплексы арёзтад рай-
дыдтой ёмё кёронмё 
фесты, номинаци Исто-
рион цёрёнуат»-ы Ёп-
пётуёрёсеон конкурсы 
«Горёты удёнцой царды», 
«зёгъгё, проект кёй рам-
былдтой, уый фёрцы. Цар-
ды йё рауадзыныл схардз 
кодтой 64 милуан сомы.
Нары алфамбылай бы-

нётты сё фёллад 
суадзын абон 

дёр сё бон у нё 
республикёйы цёрджытё 
ёмё сёдёгай туристтён.

Нё уацхёссёг

Йё царды 75 азыл амард зынд-
гонд паддзахадон архайёг, РЦИ-
Алани ёмё Хуссар Ирыстоны 
сгуыхт юрист, Цёгат Ирыстоны 
дыккаг, ёртыккаг, цыппёрём ёмё 
фёндзём равзёрст Парламенты 
депутат, Республикё Цёгат Ирыс-
тон-Аланийы Конституцийы ав-
тортёй иу – Къесаты Мёхёмёты 
фырт Станислав. Къесайы-фырты 
адзал стыр зиан у Цёгат ёмё Хус-
сар Ирён.
Къесаты С. М. райгуырд 1950 азы 

горёт Дигорайы. 1972 азы каст 
фёци Цёгат Ирыстоны Хетёгка-
ты Къостайы номыл паддзахадон 
университеты юридикон факуль-
тет (уым райдыдта йё фёллойа-
дон архайд дёр). 1977 азы Ленин-
грады паддзахадон университеты 
бахъахъхъёдта кандидатон дис-
сертаци.
Университеты кусгёйё, Къесайы-

фырт ёнтыстджынёй хызт иу къёп-
хёнёй иннёмё: уыд паддзахады 
истори ёмё барады кафедрёйы 
ассистент, хистёр ахуыргёнёг, 
доцент, профессор ёмё разамо-
нёг.

1990 азы Къесаты С. М. ёвзёрст 
ёрцыд Цёгат Ирыстоны Сёйраг 
Советы депутатёй. 1993-1995 азты 
уыд Цёгат Ирыстоны Сёйраг Со-
веты закъонёвёрынады, закъонад 
ёмё ёхсёнадон ёдасдзинады ко-
митеты сёрдар.

1993 азы ёвзёрст ёрцыд 
ЦИАССР-йы Конституцион къамисы 
сёрдары хёдивёгёй.

1997-1998 азты уыд УФ-йы Ре-
гионалон ёмё национ полити-
кёйы министрады Цёгат Кавказы 
территорион дёлхайады хицауы 
хёдивёг. 1998-1999 азты – РЦИ-
Аланийы Президенты уынаффёгё-
нёг, РЦИ-Аланийы Президенты ми-
нёвар республикёйы Парламенты. 
1999-2005 азты уыд РЦИ-Аланийы 
дыккаг ёмё ёртыккаг равзёрст 
Парламенты Сёрдары хёдивёг. 

2005 азы 30 июны ёвзёрст ёр-
цыд РЦИ-Аланийы Парламенты 

Сёрдары фыццаг хёдивёгёй. 
Цыппёрём ёмё фёндзём рав-
зёрст Парламенты дёр уыд закъон-
ёвёрынадон оргёны Сёрдары 
фыццаг хёдивёг.

2017 азы 19 октябры нысангонд 
ёрцыд Республикё Цёгат Ирыс-
тон-Аланийы Конституцион тёр-
хондоны сёрдарёй.

2004 азы нысангонд ёрцыд, Бес-
лёны 1-ём скъолайы цы терро-
ристон фыдракёнд арёзт ёрцыд, 
уый ёууёлтё ёвзарёг хёдбар 
парламентон къамисы сёрдарёй.
Къесайы-фыртён йё сыгъдёг-

зёрдё фёллойы тыххёй лёвёрд 
ёрцыд бёрзонд паддзахадон хёр-
зиуджытё. Уыдоны нымёцы – «Фы-
дыбёстёйы раз сгуыхтдзинёдты 
тыххёй» ордены фыццаг ёмё дык-
каг къёпхёны майдантё, орден 
«Ирыстоны Намыс» ёмё майдан 
«Ирыстоны Намысён».
Къесаты Станислав Ирыстоны 

историйы баззайдзён, куыд ёр-
гомдзырд, закъон ёмё йё адёмыл 
ёнувыд адёймаджы ёвдисён.
Зындгонд ахуыргонд, педагог, 

политик ёмё паддзахадон арха-
йёг, сыгъдёгзёрдё фёллой-
гёнёг Къесаты Станиславы рухс 
ном ёнустём баззайдзён нё 
зёрдёты.

МЕНЯЙЛО С. И.
ТУСКЪАТЫ Т. Р.
ДЗАНАЙТЫ Б. Б.

КЪЕСАТЫ С. М.

 Наукё 

Низтё дзёбёх кёнынён
Уёрёсейаг наукон фонды 

конкурсы уёлахиздзау суёв-
гёйё, Цёгат Ирыстоны паддзаха-
дон университеты системон эко-
логон иртасынады лабораторийы 
хистёр наукон кусёг, медицинон 
наукёты кандидат ДЗАМПАТЫ 
Жаннё атеросклероз дзёбёх 
кёнынён зайёгойты миниуджы-
тё иртасыны фёдыл грант рам-
былдта.
Цалдёр зайёгойё ист активон 

биологион буаргъёдтё терапев-
тон уагёй куыд архайынц ёмё ацы 
буаргъёдтё атеросклерозы низы 
чырёгтё-хёйттыл куыд ахадынц, 
Жаннё хи наукон проектмё гёсгё 
уыдёттё иртасдзён. Органеллё 
хъаруйё чи ифтонг кёны, митохонд-
рийы наукон иртасынад сёйраг ёр-
гом здахы уыцы чырёгтём. Атеро-
склерозы низы заман чырёгтё ёв-
зёрдёр кёнын кёй райдайынц, уый 

аххосёй буар хъыгдард баййафы, 
ёмё организмы иумёйаг уавёр 
фёцуды. Иртасынадон куыст ёх-
хёст кёндзысты чырёгон модель-
тыл, стёй фёлварён цёрёгойтыл.

Нё университетимё наукон ём-
гуыстады тыххёй фидыдмё гёс-
гё, иртасынадён хёрзхъёд ёдас 
дзёбёхгёнён зайёгойтё ратдзён 
бёстёйы Наукёты академийы наци-
он наукон центр – Никитины ботани-
кон цёхёрадон.
Ёппёт дунейы адём арёхдёр 

кёмёй мёлынц, уыцы атероскле-
роз, ома зёрдё ёмё тугдадзинты 
низты сёйраг аххосёгтёй иу – кёй 
хёлиу кёны, уый нымайгёйё, Жан-
нёйы иртасынадон куыстён ис стыр 
ахадындзинад. Иртасынады рёстёг 
чи фёзындзён, уыцы бёрёггё-
нёнты фёрцы уыдзён атеросклероз 
дзёбёх кёныны куысты ног фёзи-
лёнтё рахатыны ёмё дзёбёхгё-
нён хосты номхыгъд фёуёрёх кё-
ныны фадат.

Цёгат Ирыстоны 
паддзахадон университеты

пресс-службё

Горёт Севастополы ирон ёхсёнад «Алания»-
йы уёнгтё хъыгзёрдёйё тёфёрфёс кёнынц 
хиуёттё ёмё хёстёджытён, зындгонд паддзаха-
дон ёмё ёхсёнадон архайёг

КЪЕСАТЫ 
Мёхёмёты фырт Станислав 

кёй амард, уый фёдыл.

 Ёмбисёндтё 

Хорздзинад — зёрдылдаринаг.
***

Хорз йё митёй бёрёг у.
***

Ёргом ныхасы къём нёй.
***

Фыдхъус — хёдзархал (ома, 
ныхасмё лёмбынёг чи нё хъу-
сы, уый).

***
Дзурынёй хъусын дёсныдёр 

хъёуы.
***

Бирё дзурыны кад нёй.
***

Дзёгъёл дзурынёй нё дзурын 
хуыздёр.

***
Лёгъз ныхас дурмё дёр хъа-

ры.
***

Не 'взаг — нё хёзна.
***

Мадёлон ныхас мады ад 
кёны.

***
Сырддонцъиу дёр ма йёхи 'вза-

гыл зары.
***

Мад ёмё фыды чи нё уарзы, 
уый адёмы дёр нё уарзы.

***
Хёдзар кёмён нёй, уымён 

уынг дёр нёй.

***
Диссагёй ма ноджы диссаг-

дёр вёййы.
***

Раст ёмбисонд зёрдёмё хъа-
ры.

***
Диссёгтыл дисгёнджытё 

вёййы.
***

Лёг бонён диссаг куыд нё хъу-
сы.

***
Хорз зарёг зёрдёйыл ём-

бёлы.
***

Дзырд бёхыл бады.

